
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৭৮
বুয়র স্বাধীনতা।



কত সহস্র লোকের বিপক্ষে তাঁহারা দণ্ডায়মান হইতে প্রবৃত্ত হইতেছেন।

 পূর্ব্বকথিত দলপতির এইরূপে এক মিলিত হইয়া, ১০৭ জন মাত্র বুয়র ও অপরাপর কয়েক জন লোক সঙ্গে লইয়া, মাটাবেলাদিগের অনুসন্ধানে বহির্গত হইলেন। মাটাবেলাজাতীয় এক ব্যক্তি ইতিপূর্ব্বে নিজ দলস্থ লোকদিগের দ্বারা বিশেষরূপ লাঞ্ছিত ও অবমানিত হইয়া, বুয়রদিগের শরণাগত হয়। এক্ষণে এই ব্যক্তি পথপ্রদর্শকের কার্য্য করিতে লাগিল। তাঁহারা নানাস্থলে ভ্রমণ করিয়া, পরিশেষে একস্থানে কতকগুলি মাটাবেলাকে দেখিতে পাইলেন। বুয়রদিগের সৌভাগ্যবশতঃ তাহাদিগের নেতা মসেলকাট্সি (Moselekatise) সেই সময়ে সেইস্থানে উপস্থিত ছিলেন না। বুয়রগণ দর্শনমাত্রই তাহাদিগের উপর অগ্নিবৃষ্টি করিতে আরম্ভ করিলেন। তাহারা আত্মরক্ষার জন্য বিশেষরূপ চেষ্টা করিল, কিন্তু নেতার অভাবে পরিশেষে ছত্রভঙ্গ হইয়া, সেইস্থান হইতে পলায়ন করিল। বুয়রগণও তাহাদিগের পশ্চাদ্ধাবনপূর্ব্বক, যাহাকে সেইস্থানে দেখিতে পাইলেন, তাহাকেই গুলি করিতে লাগিলেন; এবং, যে স্থানে তাহাদিগের গৃহসমূহ দৃষ্টিগোচর হইতে লাগিল, অগ্নিযোগে তাহা ভষ্মে পরিণত করিয়া দিলেন। এইরূপে প্রায় চারিশত লোককে বিনষ্ট করিয়া ও সাত সহস্র পশু অপহরণপূর্ব্বক, বুয়রগণ প্রত্যাগমন করিলেন।

 এই সময় অপরাপর বুয়রগণ দলে দলে ইংরাজাধিকৃত স্থান সকল পরিত্যাগপূর্ব্বক, এই সকল স্থানে আসিয়া বাস করিতে আরম্ভ করিলেন।

				 এই পাতা শেষ সম্পাদিত হয়েছে ১৭:০২টার সময়, ২৯ জুন ২০২১ তারিখে।

